
Annotatsiya: Maqolada xalqaro lizingning mazmuni va o‘ziga xos xususiyatlari yoritilgan. Iqtisodiyotni innovatsion rivoj- 
lantirish sharoitida har bir mamlakat iqtisodiyotiga yangi aktivlarni jalb qilishning samarali usullaridan foydalanish muhim 
ahamiyatga ega. Xalqaro lizing aynan ana shunday samarali usullardan biri sifatida xorijda ishlab chiqarilgan uskunalarni 
mamlakatga kiritishga imkon yaratadi. Maqolada xalqaro lizing bozori mamlakatlar kesimida tahlil qilingan bo‘lib, uni rivoj- 
lantirish va mavjud muammolarni bartaraf etish bo‘yicha ilmiy-amaliy takliflar berilgan.

Kalit so‘zlar: xalqaro lizing, eksport lizingi, import lizingi, tranzit lizing, lizing subyektlari, xalqaro lizing uyushmalari.

Abstract: The article reveals the content and features of international leasing. In the context of innovative economic devel-
opment, it is important to use effective methods of attracting new assets to the economy of each country. International 
leasing, as one of such effective methods, allows the introduction of foreign-made equipment into the country. The article 
analyzes the international leasing market by country, and also provides scientific and practical proposals for its develop-
ment and elimination of existing problems.

Key words: international leasing, export leasing, import leasing, transit leasing, lessors, international leasing associations.

Аннотация: В статье раскрыты содержание и особенности международного лизинга. В условиях инновационного 
развития экономики важно использовать эффективные методы привлечения новых активов в экономику каждой 
страны. Международный лизинг, как один из таких эффективных методов, позволяет внедрить в страну оборудо-
вание иностранного производства. В статье проанализирован международный рынок лизинга по странам, а также 
даны научно-практические предложения по его развитию и устранению существующих проблем.

Ключевые слова: международный лизинг, экспортный лизинг, импортный лизинг, транзитный лизинг, лизингода-
тели, международные лизинговые ассоциации.

K I R I S H
Ko‘plab mamlakatlar iqtisodiyotining real sektorida sifatli ishlab chiqarish aktivlariga ehtiyoj sezilsa, davlat 

ishlab chiqarish sektorini rivojlantirishdan manfaatdor bo‘ladi. Iqtisodiyot tarmoqlarida xorijiy kapitalning shakl-
lanishini ta’minlaydigan mexanizmlardan biri xalqaro lizing bo‘lib, moliyaviy xizmatlarni amalga oshirishda uning 
ahamiyati katta. Bunda lizing innovatsion texnologiyalarni amaliyotga tatbiq etishda moliyaviy vosita sifatida 
maydonga chiqadi. Innovatsion rivojlanishning dastlabki bosqichida lizing uning ishtirokchilari moliyaviy man-
faatidan kelib chiqib, ishlab chiqaruvchi, lizing beruvchi va lizing oluvchilarning innovatsion faoliyatlarini sama-
rali tashkil etish va jadallashtirishga katta ta’sir etmoqda.

Xalqaro moliya tizimida har bir davlat iqtisodiy o‘sishni rag‘batlantirish maqsadida xalqaro lizingning taraqqi-
yotini qo‘llab-quvvatlaydi. Biroq xalqaro bozorda raqobatning kuchayishi, milliy qonunchilik hamda soliqqa tor-
tish metodikasidagi tafovutlar xalqaro lizingning rivojlanishi uchun muammolarni keltirib chiqarmoqda. Bu esa 
ushbu mavzuning dolzarbligini va mavjud muammolarni bartaraf etish uchun ilmiy-amaliy takliflar ishlab chi- 
qishni talab etadi.

A D A B I Y O T L A R  T A H L I L I
Xalqaro lizing munosabatlari lizingga beruvchi (lizing kompaniyasi) tomonidan moddiy qimmatliklarni turli 

muddatlarga xorijiy lizingga oluvchilarga lizingga berilishi tushuniladi. Lizingning ushbu turi tovarlar import-eks- 
portini rag‘batlantirish maqsadida qo‘llaniladi. Xalqaro lizingning obyekti bo‘lib lizingga oluvchi mamlakatiga 
eksport qilinadigan uskunalar hisoblanadi.

Xorijiy iqtisodchi olim Jaqueline Mills tomonidan Yevropada lizingning o‘ziga xos xususiyatlari va xalqaro 
lizingning hisobi bilan bog‘liq munosabatlar o‘rganilgan. Asosiy e’tiborni Yevropa lizing uyushmasining ahami-
yati, vazifalari, Yevropa lizing bozorining holati hamda xalqaro lizingning ijobiy va salbiy jihatlarini yoritishga 
qaratgan [1].

Uarda Roshi tomonidan xalqaro lizingning iqtisodiy mohiyati, uni amalga oshirishda xalqaro UNIDRUA kon-
vensiyasining ahamiyati keng yoritib o‘tilgan. Olim xalqaro lizingning xususiyatlarini uch tomon ishtirok etadigan 
moliyaviy lizing asosida yoritib, ular o‘rtasida yuzaga keladigan munosabatlarni tartibga solishda Konvensiya 
asosiy huquqiy hujjat ekanligini, unga tayangan holda mamlakatlar o‘z faoliyatida milliy lizing munosabatlarini 
tartibga soluvchi qonunchilikni yaratishlari uchun asos sifatida foydalanishlari taklif etilgan [2].

Rus tadqiqotchisi V. V. Vesina o‘zining ilmiy tadqiqotlarida RFda xalqaro lizingni milliq iqtisodiyot tarmoq- 
lariga xorijiy kapitalni kiritishning bir mexanizmi sifatida yondashgan, xalqaro lizing asosida xorijiy uskunalarni 
mamlakatga kiritishdagi bojxona munosabatlari, RFda xalqaro lizingni davlat tomonidan qo‘llab-quvvatlashning 
asosiy yo‘nalishlari o‘z aksini topgan. Fikrimizcha, xalqaro lizingga nisbatan bunday ta’rif bir tomonlama yon-
dashuvga ega bo‘lib, faqatgina lizing oluvchi nuqtayi nazaridan yoritilgan [3]. 

Yana bir rus olimi P. A. Kostyakov tomonidan xalqaro lizingning nazariy-amaliy ahamiyati tadqiq qilingan 
bo‘lib, u asosiy e’tiborni RFda xalqaro lizing munosabatlarini tartibga soluvchi me’yoriy-huquqiy hujjatlarning 
tahlili, xalqaro lizingni ma’lum bir belgilariga ko‘ra tasniflash, xalqaro lizingning xalqaro bozordagi moliyalasht-
irish va investitsiyalash vositalaridan biri ekanligiga qaratgan. Bundan tashqari, xalqaro lizing operatsiyalariga 
valyuta risklarining salbiy ta’sirini kamaytirish bo‘yicha ilmiy takliflar ishlab chiqilgan [4].

Antikov Z. X. Boshchiligida olib borilgan tadqiqot ishida xalqaro lizing munosabatlarining asosiy xususiyat-
lari sifatida lizing obyektining xorijiy lizing beruvchidan turli muddatlarga lizingga olinishi hamda lizing shartno-
masi subyektlarining mamlakat norezidentlari ekanligi keltirib o‘tgan [5]. Shundan kelib chiqib, xalqaro lizing uch 
yo‘nalishda amalga oshirilishini ko‘rsatib o‘tgan, ya’ni: 

■ Eksport lizingi. Bunda lizingga oluvchi tomon xorijiy ishtirokchi bo‘ladi va lizing obyekti eksport shart-
nomasi asosida mamlakatdan olib chiqiladi;

■ Import lizingi. Bunda lizingga beruvchi tomon xorijiy ishtirokchi bo‘ladi va lizing obyekti lizingga oluvchi 
mamlakatiga import shartnomasi asosida yetkazib beriladi; 

■ Tranzit lizing. Xalqaro lizingning ushbu turida shartnoma ishtirokchilari turli mamlakatlarda joylashgan 
bo‘ladi. 

Mahalliy olimlarimizdan D. I. Ruziyeva tomonidan xalqaro lizingni amalga oshirishda mavjud muammolar 
va ularni bartaraf etish bo‘yicha fikrlar o‘rganilgan. Respublikamizda milliy valyutaning devalvatsiya bo‘lishining 
davom etayotganligi natijasida xorijiy valyutalarda berilayotgan xalqaro lizing kreditlarini qaytarishda mua-
mmolarning yuzaga kelayotganligi, tijorat banklari resurslarining umumiy hajmida uzoq muddatli depozitlarning 
kichik salmoqqa ega ekanligi ham xalqaro lizing kreditlari hajmini oshirishga to‘sqinlik qilayotganligi iqtisodchi 
tomonidan asosiy muammolar sifatida tadqiq qilingan [6].

Yuqoridagi fikrlardan kelib chiqib ta’kidlash mumkinki, aksariyat iqtisodchilar xalqaro lizingni o‘rganishar 
ekan, kapital migratsiyasining sabablari eksport va import lizing operatsiyalarining sabablari bilan o‘xshashligi 
tufayli xalqaro lizingni kapitalni eksport-import qilishning bir shakli sifatida ta’kidlashgan. Fikrimizcha, xalqaro 
lizingga oid quyidagi fikrlar o‘rinli hisoblanadi:

● korxonalar yuqori texnologiyali qimmatbaho uskunani xarid qilish imkoniyatiga ega bo‘lmagan bir sha-
roitda xalqaro lizing mahsulotni sotishning muhim manbayi;

● aktivlarni sotib olishda import (eksport) bo‘yicha cheklovlarning mavjudligi yoki aktivlarning harakatiga 
nisbatan har qanday cheklovlarning mavjudligi sharoitida xalqaro lizing aktivlarni qo‘lga kiritishning eng 
samarali usullaridan biri;

● xorijiy kapital harakatiga cheklovlar mavjud bo‘lgan sharoitda xalqaro lizing moliyalashtirish usullari 
diapazonini kengaytirish imkoniyati hisoblanadi.

T A H L I L  V A  N A T I J A D A R
Aytish joizki, XX asrning 50-yillarida tadbirkor Genri Shonfeld “Amerika Lizing kompaniyasi” (ALK) deb 

nomlangan kompaniyani tashkil etishi va uni bugungi kunda AQShdagi ko‘plab mutaxassislar mamlakatda birin- 
chi ixtisoslashgan kompaniya deb tan olinishi o‘tgan davr mobaynida lizingni ulkan tarmoqqa aylanishi uchun 

imkoniyat yaratib berdi. Uning faqat 2000-yillarning boshlaridagi mablag‘ aylanmasi 242,0 mlrd. AQSh dollarini 
tashkil etgan bo‘lsa-da, asosiy vositalarga investitsiya kiritish umumiy hajmi 780,0 mlrd. AQSh dollariga teng 
bo‘lgan. Shuningdek, AQShdagi uskunalar komplektlarining 30 foizi atrofidagisi korxonalar tomonidan lizing 
operatsiyalari orqali amalga oshirilgan.

Hozirgi sharoitda aksariyat rivojlangan mamlakatlar, xususan, AQShda lizing beruvchilar uchta asosiy 
guruhga bo‘linadilar: mustaqil lizing kompaniyalari, banklar (ular huzuridagi lizing kompaniyalari) va ixtisos- 
lashgan (bog‘liq) kompaniyalar (uskunani ishlab chiqaruvchilari huzuridagi kompaniyalar). Mustaqil lizing kom-
paniyalariga lizing tarmog‘idagi mablag‘ aylanishining taxminan yarmi, ya’ni 50-52 foizi, banklarga 27 foizi va 
bog‘liq kompaniyalarga 19 foizi, bozorning boshqa ishtirokchilariga esa 2 foizi to‘g‘ri kelmoqda [7].

Iqtisodiyotni innovatsion rivojlantirishning dastlabki bosqichida lizing eng daromadli moliya vositalaridan 
biri bo‘lib qolmoqda. Lizingning tez rivojlanib borishi sabablaridan biri sifatida soliq imtiyozlari, ya’ni innovat-
sion investitsiyalar qiymatining 10 foizi soliq to‘lov summasidan chiqarib tashlanishi sabab bo‘lmoqda. Bunday 
tajribani mamlakatimizda ham qo‘llash lizing operatsiyalarining rivojiga, korxonalar asosiy kapitalining yangila-
nishiga olib kelishi mumkin.

Hozirda mavjud lizing kompaniyalarining asosiy qismi yirik texnologiya ishlab chiqaruvchilar tomonidan, 
qolganlari esa yirik tijorat banklari tomonidan tashkil etilgan. Diqqatga molik bo‘lgan tomoni shundaki, AQSh 
qonunchiligiga muvofiq, tijorat banklariga ayrim moliyaviy operatsiyalar turlarini amalga oshirish ta’qiqlanganligi 
sababli bevosita banklar tomonidan lizing xizmatlari ko‘rsatilmaydi. Lizing kompaniyalari banklardan alohida-
lashgan. Bundan tashqari, AQShning yirik sug‘urta kompaniyalari ham lizing operatsiyalarini amalga oshiradilar. 
AQSh soliq qonunchiligidan kelib chiqib, xususiy shaxslar ham o‘z daromadlariga asbob-uskunani sotib olish 
hamda uni lizingga berish huquqiga egadirlar. Bunday tajribani o‘rganish va uni qonunlarimizni takomillashtir-
ishda ulardan foydalanish qo‘l keladi deb o‘ylaymiz.

Jahon iqtisodiyotida pandemiya natijasida pasayishlar yuz berishiga qaramay, Yevropa lizing kompani-
yalari tomonidan lizing orqali katta miqdorda mablag‘ investitsiya qilinishiga erishilmoqda. Har yili Yevropa lizing 
bozoridgi yangi investitsiyalarning 30 foizi yetakchi G‘arb davlatlari zimmasiga to‘g‘ri keladi. Germaniya, Fran-
siya va Italiya davlatlarida ko‘chmas mulk bo‘yicha lizing operatsiyalarining hajmi jami Yevropa lizing bozorining 
60 foizini tashkil etadi. Lizing xizmatlarining katta qismi mashinasozlik va xususiy xizmatlar tarmog‘iga to‘g‘ri 
kelmoqda. Avstriyada mashinasozlik tarmog‘ida lizingning ulushi 50 foizni, Itadiyada 54 foizni tashkil etadi. 
Xususiy xizmatlar sohasida esa lizingning ulushi Buyuk Britaniyada 62 foizga, Germaniya va Norvegiyada 
esa 50 foizdan yuqori ko‘rsatkichga yetgan. Yevropa lizing kompaniyalari Yevrolizing uyushmasiga birlashgan 
bo‘lib, uyushma Yevropaning 25 mamlakatidagi lizing beruvchilar manfaatlariga xizmat qiladi. Bundan tashqari, 
Yevroosiyo iqtisodiy ittifoqi mamlakatlarida ham lizing kompaniyalari uyushmalarga birlashgan [8].

Xalqaro lizing bozoridagi eng yirik lizing kompaniyalari sifatida Enterprise Holdings Inc., Berkshire Hathaway 
Inc., McDonald’s, Daimler AG, LeasePlan Corporation N. V., General Electric Company, United Rentals Inc., 
Koninklijke Ahold Delhaize N. V, Tokyo Century va Ford Motor kompaniyalari faoliyat yuritishmoqda. 

Jahon lizing bozorida garchi pandemiya davrida pasayish kuzatilgan bo‘lsa-da, (2019-yilda 1362,38 mlrd. 
AQSh dollari, 2020-yilda esa 1338,19 mlrd. AQSh dollari), umumiy holatda 2005-2020-yillar davomida bozor 
hajmi 125 foizga oshgan [9]. Bozorda asosan uch qit’a Shimoliy Amerika, Yevropa va Osiyo mamlakatlari yetak-
chilik qilmoqda. So‘nggi yillar davomida lizing bozorida o‘sish asosan, Osiyo mamlakatlari hissasiga, aynan 
Xitoy, Tayvan va Janubiy Koreya zimmasiga to‘g‘ri kelmoqda (1-jadval). Xitoy bank assotsiatsiyasining hiso-
botiga ko‘ra, 2021-yilda garchi pandemiya butun mamlakat iqtisodiyotiga o‘zining ta’sirini ko‘rsatgan bo‘lsa-da, 
moliyaviy lizing sektori barqaror darajada o‘sishga erishdi [10].

1-jadval: Hududlar kesimida xalqaro lizingning hajmi va o‘sishi (2019-2020-yy.) [11]

№
Yillik hajmi 

(mlrd. AQSh 
dollari)

Yillik hajmi 
(mlrd. AQSh 

dollari)

2019-2020-yillarda 
o‘sish (%)

2019-yilda 
xalqaro lizing 

bozoridagi 
ulushi (%)

2020-yilda 
xalqaro lizing 

bozoridagi 
ulushi (%)

2019-2020-yillarda 
bozor ulushining 

o‘zgarishi

1 Shimoliy Amerika 475,4 -6,7 37,4 35,5 -1,9

2 Yevropa 414,4 -7,5 32,9 31,0 -1,9

3 Osiyo 402,1 13,0 26,1 30,0 3,9

4 Avstraliya 26,4 -3,4 2,0 2,0 0,0

5 Janubiy Amerika 16,3 10,5 1,0 1,1 0,1

6 Afrika 4,5 -39,9 0,6 0,3 -0,2

Jami 1338,19

Xalqaro lizing bozori 2022-yilda 1519,9 mlrd. AQSh dollaridan yillik 10,2 foiz o‘sish darajasi asosida 2023-
yilda 1674,39 mlrd. AQSh dollarini tashkil etdi. Dunyoda kuzatilayotgan nobarqaror siyosiy holat, iqtisodiy sank-
siyalar turli mamlakatlarda xom ashyo narxining keskin o‘sishiga, mahsulot yetkazib berish zanjirida esa uzil-
ishlarga sabab bo‘lmoqda. Bu esa tovar va xizmatlar inflyatsiyasini yuzaga keltirib, dunyo bozoriga o‘z ta’sirini 
ko‘rsatib kelmoqda. 2027-yilda xalqaro lizing bozori o‘rtacha yillik 9,7 foiz o‘sish darajasi asosida 2424,62 mlrd. 
AQSh dollarini tashkil etishi prognoz qilinmoqda (1-diagramma). 2022-yilda lizing bozoridagi eng faol hudud 
sifatida Osiyo-Tinch okeani mintaqasi qayd etgan bo‘lsa, Shimoliy Amerika mintaqasi esa ikkinchi o‘rinni egal-
ladi.

1-diagramma: Xalqaro lizing bozori hajmi (mlrd. AQSh dollari) [12]

Lizing operatsiyalarini shakllantirishda Janubiy Koreya tajribasi ham muhim ahamiyat kasb etmoqda. Mam-
lakat qonunchiligiga asosan, asbob-uskunadan foydalanish muddati 5 yildan ortiq bo‘lmasa, unda lizing shart-
nomasini muddatining 60 foizidan kam bo‘lmasligi, asbob-uskunalarni sotib olish huquqini majburiy emasligi, 
qolaversa, hukumatning asosiy iqtisodiy vazifalaridan biri kichik va o‘rta biznes sohasini qo‘llab-quvvatlashdan 
iborat bo‘lmoqda. Shuningdek, mamlakatda maxsus lizing kompaniyalariga jami lizing operatsiyalarining 35 
foizidan kam bo‘lmagan qismini kichik va o‘rta biznes sohasiga yo‘naltirish bo‘yicha maxsus yo‘riqnoma amal 
qiladi.

Mamlakatimizda esa lizing operatsiyalarini rivojlantirishda o‘tgan yillar davomida muhim qadamlardan biri 
sifatida soliq va bojxona imtiyozlarini qonunchilikda belgilanishi bo‘lib hisoblandi. Hozirda lizing investitsion 
faoliyatning dinamik tarzda rivojlanayotgan turi bo‘lib hisoblanmoqda. Lizing operatsiyalarining yillik o‘sish 
hajmi o‘rtacha 20,0 foizni, xususun, 2022-yil yakunlari bo‘yicha yangi lizing bitimlarining hajmi o‘tgan yilning shu 
davri bilan solishtirganda 20,1% ga yoki 522,3 mlrd so‘mga oshdi va 3 trln. 115 mlrd. so‘mni tashkil qilganligini 
ko‘rishimiz mumkin [13].

Har qanday mamlakatning rivojlanish darajasi va ulardagi korxonalarning samaradorligini oshirish zamirida 
innovatsiya va uni rivojlantirish yotadi. Innovatsion taraqqiyot mamlakatda ilmga tayansada, innovatsion g‘oya- 
larni ro‘yobga chiqarilishi zamirida lizing xizmatlari yotadi desak mubolag‘a bo‘lmaydi. Bunday sharoitda korxo- 
nalarga lizingni yo‘naltirish bilan bog‘liq moliyaviy quyilmalarni jalb etish, uning o‘sishini ta’minlash hozirgi sha-
roitda modernizatsiya va yangilanish borasida belgilangan maqsadlarga erishishda eng muhim moliyaviy vosita 
bo‘lib hisoblanadi.

Xalqaro lizingni amalga oshirishning yuqorida keltirilgan ijobiy jihatlari bilan bir qatorda, ma’lum bir kam-
chiliklari, uni amalga oshirishdagi muammolarini ham qayd etish lozim. Asosiy muammolardan biri sifatida 
xalqaro lizingni amalga oshirishda yuzaga keladigan quyidagi risklarni keltirib o‘tishimiz lozim:

● qo‘shimcha soliq to‘lovlarining yuzaga kelishi bilan bog‘liq risk;
● kredit riski;
● aniq loyihani amalga oshirish bilan bog‘liq risk;
● siyosiy risklar;
● xom ashyo va materiallarni yetkazib berish bilan bog‘liq risk;
● mahsulotni realizatsiya qilish bilan bog‘liq risk;
● valyuta riski.
Fikrimizcha, ushbu risk turlarini bartaraf etish, ularning salbiy ta’sirini kamaytirish uchun risklarni xalqaro 

lizing shartnomasi ishtirokchilari o‘rtasida taqsimlash, risklarni diversifikatsiyalash, lizing oluvchini limitlash- 
tirish, moliyaviy va valyuta risklarini sug‘urtalash talab etiladi. Ushbu chora-tadbirlar orasida valyuta risklarini 
boshqarish muhim ahamiyatga ega. Xalqaro lizingda lizing beruvchi soliq asosida valyuta riskini to‘liq o‘z zim-

masiga olishi mumkin. Agarda soliq imtiyozi lizing beruvchi tegishli bo‘lgan mamlakat milliy valyutasida taqdim 
etilsa, u lizing to‘lovlarini subsidiyalashga harakat qiladi. Shu sababli lizing beruvchi har doim xalqaro lizing 
to‘lovlarining u tegishli bo‘lgan mamlakat milliy valyutasida amalga oshirilishiga harakat qiladi. Odatda, lizing 
oluvchi tushumni o‘zining milliy valyutasida olganligi sababli valyuta riskidan sug‘urtalanishga harakat qiladi va 
shuning uchun yuqoridagi talab lizing oluvchiga ijobiy ta’sir ko‘rsatmaydi. Shu sababli xalqaro lizing shartnoma-
sida ana shunday nosuvofiqlikni bartaraf etish bo‘yicha aniq chora-tadbirlar ko‘rsatib o‘tilishi shart.

X U L O S A 
Xulosa qilib aytganda, lizing xizmatlarining mamlakat iqtisodiy taraqqiyotidagi o‘rnini bilmaslik moliyaviy 

munosabatlarning rivojlantirilishiga to‘siq bo‘lishi mumkin. Ko‘pchilik olimlar lizingni innovatsiyaga yaqin kate-
goriya sifatida ko‘rishmasada, amalda lizingsiz yangi texnologiyalarni joriy etish va harakatini ta’minlash sama-
rasiz bo‘ladi. 

Umuman olganda, xalqaro lizing ancha keng tushuniladigan termin bo‘lib, u innovatsiyalardan amalda 
foydalanishni jadallashtirishga xizmat qiluvchi moliyaviy vositadir. Xalqaro lizing yangi texnologiyalarni bozorda 
muvaffaqiyat keltirishini ta’minlaydigan, texnikalarni ishga tushirishga ko‘mak beruvchidir.

Xalqaro lizing operatsiyalarini rivojlantirish maqsadida, avvalo, quyidagilarga rioya etish lozim:

● xalqaro lizing munosabatlari bo‘yicha sud ishlari samaradorligini oshirish, tomonlar o‘rtasidagi muno-
sabatlarda noaniqliklarning oldini olish, yuzaga kelishi mumkin bo‘lgan risklarni pasaytirish uchun 
me’yoriy-huquqiy bazani takomillashtirish;

● yirik hajmdagi investitsion loyihalarni amalga oshirish uchun lizing kompaniyalari ixtiyorida katta hajm-
dagi mablag‘ni akkumulyatsiyalash;

● xalqaro lizing asosida uskunani oluvchi (lizing oluvchi) majburiyatlarining bajarilishini kafolatlashi;

● har bir mamlakatning milliy rejimlari asosida amalga oshiriladigan buxgalteriya hisoboti va soliqqa tor-
tish bo‘yicha qonunchilikdagi tafovutlarni imkon qadar bartaraf etish va h.k.

